༄༅། །བདེ་མཆོག་དཀར་པོ་བྱང་ཆུབ་སྒྲུབ་ལམ་གྱི་རྫོགས་རིམ་ཚེ་ཁྲིད་དང་བཅས་པ་བདུད་རྩིའི་གོང་བུ་ཞེས་བྱ་བ་བཞུགས་སོ། །
༄༅། །ན་མོ་གུ་རུ་ཙཀྲ་སམྦ་རཱ་ཡ། མི་ཤིགས་ཐིག་ལེ་བདེ་བ་ཆེ། །ལྷན་སྐྱེས་དཔྱིད་དང་ཁ་སྦྱོར་བས། །ཁྱབ་བདག་དེ་ལ་གུས་བཏུད་ནས། །བྱང་ཆུབ་སྒྲུབ་པའི་ལམ་ཁྲིད་བཤད། དེའང་སྐལ་ལྡན་གྱི་སློབ་མ་བདེ་མཆོག་གི་དཀྱིལ་འཁོར་དུ་དབང་བསྐུར་བ་ཐོབ་ཅིང་འདི་ཉིད་ཀྱི་བྱིན་རླབས་ཐུན་མོང་མ་ཡིན་པས་རྒྱུད་སྨིན་པའི་གང་ཟག་རྫོགས་རིམ་གྱི་ཟབ་ཁྲིད་དོན་ཏུ་གཉེར་བ་འོངས་ན་མཚམས་སྦྱོར་སྔོན་ཏུ་འགྲོ་བས། དེ་ལ་འདིར་གང་འཆད་པར་བྱ་བ་ནི། བདེ་མཆོག་དཀར་པོ་བྱང་ཆུབ་སྒྲུབ་ལམ་གྱི་ཁྲིད་ཉིད་ཡིན་ལ། ཇི་ལྟར་འཆད་པའི་ཚུལ་ལ་གཉིས། གང་ལས་བྱུང་བའི་ལོ་རྒྱུས་དང༌། ལོ་རྒྱུས་དེ་ལྡན་གྱི་གདམས་པ་དངོས་སོ། །དང་པོ་ནི། མ་བྱོན་པའི་སངས་རྒྱས་རབ་གསལ་གྱི་རྣམ་༼༤༧༡༽འཕྲུལ་ཁ་ཆེ་བསོད་སྙོམས་པ་ཆེན་པོ་ཤཱཀྱ་ཤྲཱིས་གངས་ཅན་གྱི་གདུལ་བྱ་སྐལ་ལྡན་རྣམས་ལ་ཁྱད་ཆོས་སུ་བསྩལ་བའི་གདམས་པ་ཁྱད་པར་ཅན་བཞི་ཡོད་པ་ལས་མཆོག་ཏུ་གྱུར་པ་ནི་བདེ་མཆོག་དཀར་པོ་ལ་བརྟེན་ནས་བྱང་ཆུབ་སྒྲུབ་པའི་ཚུལ་འདི་ཡིན་ལ། འདི་ཉིད་སྤྱིར་གྲུབ་ཆེན་ལཱུ་ཡི་པའི་མན་ངག་རྫོགས་རིམ་རྣལ་འབྱོར་ཆེན་པོའི་སྐབས་སུ་འབྱུང་བའི་ཡེ་ཤེས་སེམས་དཔའ་ཉིད་ལོགས་སུ་བྱུང་བའི་སྒྲུབ་ཐབས་ཡིན་པར་བཞེད་ཅིང༌། ལྭ་བ་པ་དང༌། བི་བྷུ་ཧི་ཙནྡྲ། ཙནྡྲ་རཀྵི་ཏ་རྣམས་ཀྱིས་དམིགས་སུ་བཤད་པ་ལས་ཀྱང་བི་བྷཱུ་ཏིའི་འགྲེལ་པ་ཁྱད་པར་གསལ་བྱེད་ཀྱི་བཤད་པའི་རྣམ་གྲངས་རྟིང་མ་དང་འདིའི་རྫོགས་རིམ་རྣམ་བཞག་ཤིན་ཏུ་མཐུན་མོད། འདི་ནི་ཁ་༼༤༧༢༽ཆེ་པཎ་ཆེན་ཉིད་ལ་རྡོ་རྗེ་ཕག་མོས་དངོས་སུ་བསྩལ་བའི་ཉེ་བརྒྱུད་ཀྱི་གདམས་པ་ཐུན་མོང་མ་ཡིན་པ། ཚོགས་སྡེ་བཞིའི་མཁན་པོ་རྣམས་ཀྱིས་ཐུགས་དམ་སྙིང་པོར་མཛད་པ་སྟེ་འདིའི་བླ་མ་བརྒྱུད་པའི་དབང་དུ་བྱས་ན། འཁོར་ལོ་སྡོམ་པ། རྡོ་རྗེ་ཕག་མོ། པཎ་ཆེན་ཤཱཀྱ་ཤྲཱི་བྷཱ་དྲ། ས་སྐྱ་པཎྜི་ཏ་ཀུན་དགའ་རྒྱལ་མཚན། གཡག་སྡེ་ལོ་ཙཱ་བ། མངལ་རིས་པ་སངས་རྒྱས་ཡེ་ཤེས། བྱང་སེམས་བསོད་ནམས་གྲགས་པ། །མཁན་ཆེན་གྲགས་པ་ཚུལ་ཁྲིམས། བྱང་སེམས་བྱ་སྡེར་བ། ས་བཟང་འཕགས་པ། ངོར་ཆེན་རྡོ་རྗེ་འཆང་ཀུན་དགའ་བཟང་པོ། སློབ་དཔོན་བསོད་ནམས་དབང་ཕྱུག །དྲུང་བཙུན་དཔལ་རྒྱལ་བ། མུས་ཆེན་སངས་རྒྱས་རིན་ཆེན། འཇམ་མགོན་ཀུན་དགའ་གྲོལ་མཆོག །ཆོས་སྐུ་ལྷ་དབང་གྲགས་པ། རྗེ་བཙུན་ཏཱ་ར་ནཱ་ཐ། རྣལ་འབྱོར་མ་རཏྣ་བཛྲཱི། རྒྱལ་ཚབ་རིན་ཆེན་རྒྱ་མཚོ། སྙིང་པོ་མཐའ་ཡས། ཀུན་བཟང་དབང་པོ། ཚེ་དབང་ནོར་བུ། །ངག་དབང་རྣམ་རྒྱལ། ཀུན་བཟང་མཐུ་སྟོབས། ཉི་མ་ཆོས་འཕེལ། བློ་གསལ་བསྟན་སྐྱོང༌། ཐུབ་བསྟན་ཡོངས་རྫོགས་ཀྱི་བཤེས་གཉེན་ཆེན་པོ་འཇམ་པའི་དབྱངས་མཁྱེན་བརྩེའི་དབང་པོའི་ཞལ་སྔ་ནས་ཞིབ་ཁྲིད་ཀྱི་བཀའ་དྲིན་དུ་བསྩལ་ཏོ། །བརྒྱུད་ཚུལ་གཅིག་ནི། མཁན་ཆེན་གྲགས་ཚུལ་ནས། མཁན་ཆེན་རྒྱལ་བཟང་བ། མཁན་ཆེན་བསོད་རིན། མཁན་ཆེན་ཉི་མ་རྒྱལ་མཚན། པཎ་ཆེན་ཤཱཀྱ་མཆོག་ལྡན། ༼༤༧༣༽བྲག་དམར་བ་ཀུན་དགའ་ཚེ་འཕེལ། རབ་གསལ་ཟླ་བ་མགོན་པོ། རྗེ་ཀུན་དགའ་གྲོལ་མཆོག །རྡོ་རིང་པ་ཀུན་དགའ་རྒྱལ་མཚན། རྗེ་བཙུན་ཏཱ་ར་ནཱ་ཐ། སྙིང་པོ་མཐའ་ཡས། ཀུན་བཟང་དབང་པོ། ཀུན་དགའ་རྣམ་རྒྱལ། ཀུན་མཁྱེན་ཆོས་ཀྱི་འབྱུང་གནས། རྗེ་དྲུང་ཀརྨ་འགྱུར་མེད། ཚེ་དབང་པདྨ་ནོར་བུ། པད་དཀར་མཆོག་སྤྲུལ་དཔལ་ལྡན་རྡོ་རྗེ། དེས་སུམ་ཁྲིད་ཀྱི་ཚུལ་དུ་བསྩལ་བའོ། །གཉིས་པ་གདམས་ངག་དངོས་ལ་གཉིས། རྫོགས་རིམ་གྱི་ཁྲིད་དངོས་དང༌། ཞར་བྱུང་ཚེ་ཁྲིད་འཆད་པའོ། །དང་པོ་ལ་གསུམ། ས་བཅད་ཀྱི་སྒོ་ནས་མདོར་བསྟན། ཚིག་དོན་གྱི་གནད་བཀྲོལ་ཏེ་རྒྱས་པར་འཆད། བསྒོམ་དོན་ཧྲིལ་པོར་ཕྱུང་ནས་མདོར་བསྡུ་བའོ། །དང་པོ་ལ་གསུམ། སྔོན་འགྲོ། དངོས་གཞི། རྗེས་ཀྱི་བྱ་བའོ། །སྔོན་འགྲོ་ལ་གཉིས་སྐྱབས་སུ་འགྲོ་བ་དང༌། སེམས་བསྐྱེད་པའོ། །དངོས་གཞི་ལ་གསུམ། གསལ་སྟོང་འཛིན་མེད་བསྐྱེད་རིམ། བདེ་སྟོང་འཛིན་མེད་ཐིག་ལེ། རིག་སྟོང་འཛིན་མེད་དོན་དམ་གྱི་རྣལ་འབྱོར་རོ། །ཐིག་ལེའི་རྣལ་འབྱོར་ལ་གསུམ། སྦྱོར་བ་སྦྱོང་བ་རྣམ་གསུམ། དངོས་གཞི་འབར་འཇག་ལ་བསླབ་པ། བོགས་འབྱིན་འཁོར་ལོ་གསུམ་ལ་དྲང་བའོ། །རྗེས་ཀྱི་བྱ་བ་ལ་གཉིས། བསྔོ་བ་དང༌། སྨོན་ལམ་གདབ་པའོ། །གཉིས་པ་རྒྱས་པར་འཆད་པ་ལ་གོང་དུ་སྨོས་པ་སྤྱིའི་ས་བཅད་གསུམ་གྱི་དང་པོ་སྔོན་འགྲོ་སྟན་༼༤༧༤༽བདེ་བ་ལ་ལུས་གནད་དཀྱུས་མཐུན་དང་རླུང་རོ་ལན་གསུམ་བསལ་ལ། སྐྱབས་འགྲོ་སེམས་བསྐྱེད་བྱ་བ་ནི་འཁོར་ལོ་སྡོམ་པའི་ལུགས་སྦྱིན་དང་མཐུན། གཉིས་པ་དངོས་གཞིའི་ས་བཅད་གསུམ་གྱི་དང་པོ་བསྐྱེད་རིམ་བཟླས་པ་དང་བཅས་པ་ནི་སྐབས་འདིར་འཆད་བྱ་མ་ཡིན་ཅིང༌། འདིར་རྫོགས་རིམ་གྱི་རྟེན་ཏུ་གྱུར་བའི་ཡེ་ཤེས་ཀྱི་བསྐྱེད་ཚུལ་ཙམ་སྨོས་པ་སྟེ། དེའང་སེམས་བསྐྱེད་གྲུབ་པའི་རྗེས་ཐོག་དེར། ཤྲཱི་ཧེ་རུ་ཀོ྅ཧོ། ཞེས་བརྗོད་པའི་སྒྲ་ལ་རྣམ་པར་དཔྱད་ནས། ཤྲཱི་ནི་གཉིས་མེད་ཡེ་ཤེས་ཏེ། །ཧེ་ནི་རྒྱུ་སོགས་སྟོང་པ་ཉིད། །རུ་ནི་ཚོགས་དང་བྲལ་བ་སྟེ། །ཀ་ནི་གང་དུའང་མི་གནས་པའོ། །ཞེས་པའི་ཚིག་རྐང་དང་པོས་འོད་གསལ་བའམ་མངོན་པར་འདུ་མི་བྱེད་པ། གཉིས་པས་གཞི་སྟོང་པ་ཉིད། གསུམ་པས་ལམ་མཚན་མ་མེད་པ། བཞི་པས་འབྲས་བུ་སྨོན་པ་མེད་པའི་རྣམ་པར་ཐར་པའི་སྒོ་བསྟན་པའི་དོན་ལ་བསམ་སྟེ། ཤེས་རབ་སྟོང་པ་ཉིད་ཀྱི་ངང་ལས་ཐབས་རིག་པ་གསལ་ལ་མ་འགགས་པ་ངེས་དོན་སྐུ་བཞིའི་གཟུགས་འཛིན་པའི་དཔལ་ཧེ་རུ་ཀ་བདེ་མཆོག་ལྷན་སྐྱེས་ཟླ་བའི་མདོག་ཅན་ཏུ་ལམ་གྱིས་གསལ་གདབ་པ་ནི་མན་ངག་ལུགས་ཀྱི་དག་པ་གསུམ་སྒོམ་ཚུལ་མདོར་བསྡུས་པ་སྟེ། སྔགས་ངག་ཏུ་བརྗོད་པ་དང༌། རྣམ་ཐར་སྒོ་བཞིའི་དོན་ཡིད་ལ་དྲན་པ་དང༌། ལུས་ལྷར་བསྒོམ་པ་གསུམ་གྱིས་རིམ་བཞིན་ངག་ཡིད་ལུས་གསུམ་༼༤༧༥༽གསུང་ཐུགས་སྐུའི་དག་པར་བསྒྱུར་བ་སྟེ། ངག་གི་བརྗོད་པ་རླུང་ཐིམ་པ་ལས་ཐུགས་འོད་གསལ་བདེ་སྟོང་སྤྲོས་པ་དང་བྲལ་བར་འཆར། དེ་ལྟར་ཤར་བ་ལས་སྣང་སྟོང་སྒྱུ་མ་ལྟ་བུའི་སྐུ་སླར་འབྱུང་བ་ཡིན་ནོ། །དེའང་གསལ་ཇི་ལྟར་འདེབས་ན། བདག་ཉིད་ལྷན་ཅིག་སྐྱེས་པའི་དཔལ་ཧེ་རུ་ཀ་སྐུ་མདོག་སྟོན་ཀའི་ཟླ་བ་ལྟར་དཀར་བ། ཞལ་གཅིག་ཕྱག་གཉིས་རྡོ་རྗེ་དང་དྲིལ་བུ་འཛིན་པས་ཡུམ་ལ་འཁྱུད་པ། ཞབས་གཡོན་བསྐུམས་པས་འཇིགས་བྱེད་ནག་པོ་དང༌། གཡས་བརྐྱངས་བས་དུས་མཚན་མ་དམར་མོ་མནན་པ། སྤྱན་གསུམ་དང་ལྡན་ཞིང་མཆེ་བ་གཙིགས་པ། རལ་པའི་ཐོར་ཚུགས་ཀྱི་རྩེ་མོར་ཡིད་བཞིན་གྱི་ནོར་བུ་དང༌། ངོས་ལ་སྣ་ཚོགས་རྡོ་རྗེས་བརྒྱན་པ། དེ་ལ་འཁྱུད་པའི་ཡུམ་རྡོ་རྗེ་ཕག་མོ་སྐུ་མདོག་དམར་པོ་ཞལ་གཅིག་ཕྱག་གཉིས་སྤྱན་གསུམ་མ། སྐྲ་གྲོལ་བ། ཐོད་སྐམ་ལྔའི་དབུ་རྒྱན་དང༌། རློན་པ་ལྔ་བཅུའི་དོ་ཤལ་ཅན། ཕྱག་རྒྱ་ལྔ་དང་ལྡན་པ། གཡས་གྲི་གུ་དང༌། གཡོན་ཐོད་པ་ཁྲག་གིས་གང་བ་འཛིན་ཅིང༌། ཞབས་གཡས་བསྐུམས་གཡོན་བརྐྱངས་པས་ཡབ་ལ་འཁྱུད་པ། གཉིས་ཀའང་ཁྲོ་སྒེག་ལང་ཚོ་ལ་བབ་ཅིང༌། བདེ་བ་རྒྱས་པའི་སྐུ་སྣང་སྟོང་སྒྱུ་མ་ལྟ་བུའི་ཡེ་ཤེས་ཀྱི་མེ་འབར་བའི་དབུས་ན་བཞུགས་པའི་སྐུ་ལུས་ཀྱི་ནང་དར་དཀར་གྱི་རྐྱལ་པ་བུས་པ་ལྟ་བུ་སྟོང་སང་ངེ་བ་ལ་ཡིད་གཏད་དེ་རྩེ་གཅིག་ཏུ་བསྒོམ་མོ། །གཉིས་པ་༼༤༧༦༽ཐིག་ལེའི་རྣལ་འབྱོར་གྱི་སྦྱོར་བ་གསུམ་ལས་དང་པོ་རྩ་སྦྱོང་བ་ནི། དེ་ལྟ་བུའི་སྟང་རའི་དབུས་དྲང་པོར་ཨ་བ་དྷཱུ་ཏི་ཆོས་བཞི་ལྡན། གཡས་གཡོན་རོ་རྐྱང་གཉིས་ཏེ་རྩའི་གཙོ་མོ་གསུམ་སྤྱི་ལྟར་ལ། དབུས་དྭངས་མ། གཡས་ཀཱ་ལི། གཡོན་ཨཱ་ལིའི་རྣམ་པའི་ཁུ་ཁྲག་དཀར་དམར་གྱིས་གང་བ། སྤྱི་བོར་རྩ་འདབ་སུམ་ཅུ་རྩ་གཉིས་དཀར་པོ། མགྲིན་པར་འཁོར་ལོ་དམར་པོ་ནང་སྐོར་འདབ་བཞི། ཕྱི་སྐོར་བཅུ་གཉིས། སྙིང་གའི་འཁོར་ལོ་སྔོན་པོ་ནང་སྐོར་བཞི། ཕྱི་སྐོར་བརྒྱད། ལྟེ་བའི་འཁོར་ལོ་སེར་པོ་ནང་སྐོར་བཞི། ཕྱི་སྐོར་ལྔ་བཅུ་རྩ་དྲུག །རྩ་འདབ་རྣམས་དབུ་མ་ལས་བཞི་རེ་གྱེས། དེ་ལས་གཉིས་རེ་གྱེས་པ་སྙིང་གའི་འཁོར་ལོ། བཞི་ལས་ཐུགས་གསུང་སྐུའི་དག་པས་གསུམ་རེ་གྱེས་པ་མགྲིན་པ། གསུམ་རེའི་གཡས་གཡོན་ལས་གཉིས་རེ་གྱེས་པ་སྤྱི་བོ། དབུ་མ་ལས་རྩ་བ་བརྒྱད། ཡན་ལག་གོང་ལྟར་གྱེས་པ་ལྟེ་བ་སྟེ་དེ་དག་གཉིས་གཉིས་ཅུང་ཟད་ཁ་སྦྱར་བའི་རྣམ་པ། སྦུ་གུ་སྟོང་སང་ངེ་བ་བསྒོམ་མོ། །གཉིས་པ་ཐིག་ལེ་སྦྱོང་བ་ནི། རང་གི་གཤང་སྒོའི་ཐད་ཙམ་དུ་རླུང་གི་དཀྱིལ་འཁོར་ལྗང་གུ་ཟླ་གམ་བཅད་ཁ་མདུན་བསྟན་ཡཾ་གིས་མཚན་པ་བདེ་བ་བསྐུལ་ནུས་པའི་ལས་ཀྱི་རླུང་གི་ངོ་བོ། ལྟེ་འོག་སོར་བཞི་རྩ་གསུམ་འདུས་མདོར་ངོ་བོ་བདེ་བ། རེག་བྱ་ཚ་བ། རྣམ་པ་ཀྵ་ཡིག་དམར་ནག་མཐོ་ཐུར་བསྟན་ཏེ་ཆོས་སུམ་ལྡན་ཚངས་པའི་མེའི་ངོ་བོ། ལྟེ་འཁོར་གྱི་༼༤༧༧༽དབུས་སུ་ཨཾ་ཡིག་དཀར་ལ་དམར་མདངས་ཆགས་པ་རྡོ་རྗེ་ཕག་མོའི་ངོ་བོ་གཏུམ་མོ་དང་ཐིག་ལེར་གྲགས་པ། རྩ་འདབ་ཀྱི་ནང་སྐོར་བརྒྱད་ལ་ཨ་ཀ་ཙ་ཏ་ཏ་བ་ཡ་ཤ་སྟེ་སྡེ་ཚན་བརྒྱད། དེ་རྒྱབ་ལྔ་བཅུ་ང་དྲུག་ལ། ཨ་ཨཱ་ནས། ཨཾ་ཨཿའི་བར་དབྱངས་བཅུ་དྲུག །ཀ་ཁ་ག་གྷ་ང་ནས། ཧཀྵའི་བར་གསལ་བྱེད་སོ་བཞི་དང༌། སླར་ཡང་ཨཱ་ཨཱི་ཨུ་རཱྀ་ཨཻ་ཨཽ་ཏེ་དབྱངས་རིང་པོ་དྲུག་རྣམས་བཀོད། སྙིང་གའི་འཁོར་ལོའི་དབུས་སུ་ཧཾ་ཡིག་སྔོན་པོ་ཧེ་རུ་ཀའི་ངོ་བོ་དཔྱིད་ཀྱི་རང་བཞིན། ཕྱོགས་བཞིའི་རྩ་འདབ་བཞི་ལ་བྷྲཱུཾ་ཨཱཾ་ཛྲིཾ་ཁཾ། མཚམས་བཞིར་ལཱཾ་མཾ་པཱཾ་ཏཱཾ་རྣམས་བཀོད། མགྲིན་པའི་འཁོར་ལོའི་དབུས་སུ་ཨོཾ་དམར་པོ་ཐིག་ལེའི་ངོ་བོ། །ནང་སྐོར་གྱི་འདབ་མ་བཞི་ལ་ཨཱ་ཨཱི་ཨཱུ་ཨཻ། ཕྱི་སྐོར་བཅུ་གཉིས་ལ་རྀ་ལྀ་བཞི་སྤངས་པའི་དབྱངས་བཅུ་གཉིས་རྣམས་བཀོད། སྤྱི་བོའི་འཁོར་ལོའི་ལྟེ་བར་ཧི་ཡིག་དཀར་པོ་དཔྱིད་ཀྱི་རང་བཞིན། འདབ་མ་རྣམས་ལ་ནང་སྐོར་མགྲིན་པ་དང་མཐུན་པའི་དབྱངས་བཅུ་དྲུག་ཆར་གཉིས་བཀོད་པའི་ཡི་གེ་རྣམས་ཀྱི་ཁ་དོག་ནི་སོ་སོའི་རྩ་འཁོར་དང་མཚུངས་ལ། སྤྱི་བོ་དང་སྙིང་གའི་ཡི་གི་རྣམས་མགོ་མཐུར་བསྟན། དབུ་མ་དཔྱིད་ཀྱི་རྩ་དྭངས་མས་གང་བ། གཡས་རོ་མར་ཡས་ནས་མར་དང༌། རྐྱང་མར་མས་ནས་ཡས་རིམ་གྱིས་ཁུ་ཁྲག་གི་རང་བཞིན་དབྱངས་ཡིག་སོ་གཉིས་དཀར་པོ་དང་གསལ་བྱེད་སོ་གཉིས་དམར་པོ་གཉིས་གཉིས་སྤེལ་མར་བཀོད་དོ། །༼༤༧༨༽ཐམས་ཅད་ཀྱང་རྩ་འདབ་ཀྱི་སྦུབ་མདུན་མ་ནས་བརྩམས་ཏེ་གཡོན་སྐོར་དུ་གསལ་གདབ། དེའང་ལྟེ་བའི་ཡི་གེ་རྣམས་ནི་ངག་གི་བརྗོད་པ་དང་རླུང་མཐའ་དག་འབྱུང་བའི་དོན་དང༌། སྙིང་གས་ཕུང་པོ་ལྔ་འབྱུང་བ་བཞི། མགྲིན་པའི་དབྱངས་བཞིས་འབྱུང་བ་བཞི་ཕལ་བ། ཕྱི་སྐོར་བཅུ་གཉིས་དབང་པོ་དྲུག་དང་ཡུལ་དྲུག་སྟེ་གཟུང་འཛིན་གྱི་རླུང་བཅུ་གཉིས། སྤྱི་བོས་ཁམས་སོ་གཉིས་ལ་དཀར་པོས་དབང་བྱས་པ། འཁོར་ལོའི་ལྟེ་བའི་ཡི་གེ་བཞི་ལྟེ་བ་ནས་རིམ་བཞིན་ས་ཆུ་མེ་རླུང་བཞིའི་དྭངས་མའི་ཐིག་ལེ་རོ་རྐྱང་གི་ཡི་གེ་མགོ་གྱེན་ལྟ་དང༌། མཐུར་ལྟ་ནི་ཁམས་དཀར་དམར་གྱི་འབབ་ཚུལ། ཡི་གེ་ནི་ཁམས་ལྔའི་དངས་མ་རྣམས་དཀར་དམར་གཉིས་པོས་དབང་བྱས་པ་མཚན་ནོ། །གསུམ་པ་རླུང་སྦྱོང་བ་ནི། དེ་ལྟར་རྩ་དང་ཐིག་ལེའི་སྟོང་ར་ལེགས་པར་འབྱོངས་པ་ན། ཐོག་མར་རླུང་རོ་ལན་གསུམ་འབུད། དལ་བུས་རྫོགས་པར་ནང་དུ་རྔུབ་ལ་འོག་རླུང་དང་ལྟེ་འོག་ཏུ་ཁ་སྦྱོར་ཚུལ་བྱིས་དགང༌། མི་བདེ་སྙམ་བྱེད་ན་གཡས་ནོན་གཡོན་ནོན་སོགས་ཀྱིས་གཞི་ལ། མི་ཐུབ་ན་སངས་ཀྱིས་འཕར་སྟེ་སྦྱོར་བ་བཞི་ལྡན་གྱི་བུམ་པ་ཅན་ཚད་གསུམ་གང་རུང་མ་ཁེགས་བར་དུ་སྦྱང་བར་བྱའོ། །གཉིས་པ་དངོས་གཞི་འབར་འཛག་ལ་བསླབ་པ་ནི། རླུང་ཁ་སྦྱོར་དུ་བཟུང༌། འོག་རླུང་བརྐུམས་པའི་རྐྱེན་གྱིས་གཤང་སྒོའི་རླུང་གི་དཀྱིལ་འཁོར་ལས་རླུང་མདུད་ཚུགས་སུ་ལངས། ཚངས་པའི་མེ་ཀྵ་ཡིག་གཙུབས་༼༤༧༩༽ཤིང་མེ་རླུང་འདྲེས་མས་ལྟེ་བའི་གཏུམ་མོ་ཨཾ་ཡིག་སྦར། ལྟེ་བའི་འཁོར་ལོའི་མེའི་འོད་ཟེར་གྱིས་ཁྱབ་ལྕགས་བསྲེགས་པ་ལྟར་དམར་ལྷང་གིས་སོང༌། རེག་བྱ་ཤིན་ཏུ་ཚ་བ་བཟོད་དཀའ་བར་གྱུར་པར་བསམ། དེ་ནས་མེ་ལྕེ་གློག་གི་ཟེར་མ་ལྟ་བུ་རོ་མ་ནས་སོང༌། སྙིང་གའི་འཁོར་ལོ་སྔར་བཞིན་བསྲེགས། ཡང་རོ་མ་ནས་སོང༌། མགྲིན་པའི་འཁོར་ལོ་ཡང་བསྲེགས། ཡང་རོ་མ་ནས་སོང༌། སྤྱི་བོའི་འཁོར་ལོ་ཡང་བསྲེགས། ཧཾ་ཡིག་ཞུ་བ་ལས་བྱང་ཆུབ་ཀྱི་སེམས་དྲག་ཏུ་བབས་ཏེ། སྤྱི་བོའི་འཁོར་ལོ་གང་ཞིང༌། སྔར་མེ་ལྕེས་བསྲེགས་པས་དྲི་མ་དང་ལྗན་ལྗིན་ཚིག །སྐབས་འདིར་བྱང་ཆུབ་ཀྱི་སེམས་ཀྱིས་གང་བས། མེ་ལྕེའི་ཚ་གདུང་ཞི་ཞིང་བཀྲུས་པས་རྩ་ཡིག་རྣམས་སྔ་མ་ལས་ཀྱང་དྭངས་ཤིང་གསལ་བ་འོད་འཕྲོ་བར་གྱུར་པར་བསམ། དེ་ནས་བདུད་རྩིའི་ཐིགས་པ་དར་གྱི་སྣལ་མ་ལྟ་བུ་རིམ་པར་བབ། མགྲིན་པ་སོགས་འཁོར་ལོ་རྣམས་ཀྱི་ཡིག་འབྲུ་གསོས། མཐར་ལྟེ་བའི་ཨཾ་ལ་ཐིམ་པས་གཟུང་འཛིན་གཉིས་བྲལ་གྱི་བདེ་བ་རྒྱུད་ལ་སྐྱེས་པར་མོས། སླར་ཡང་ཨཾ་ལས་མེ་འབར་ཞིང་ཧཾ་ལས་བདུད་རྩི་འཛག་པའི་བསྲེག་གསོའི་ཏིང་ངེ་འཛིན་ཡང་ནས་ཡང་དུ་བསྒོམ་པ་ལས། རླུང་ཅུང་ཟད་འགག་པའི་ཕྲ་མོའི་རྣལ་འབྱོར་དང༌། དེ་ལས་བདེ་བ་སྐྱེ་བ་ནི་ཐིག་ལེའི་རྣལ་འབྱོར་རོ། །གསུམ་པ་བོགས་འདོན་ནི། དེ་ལྟར་བུས་པས་བདེ་དྲོད་ལེགས་པར་སྐྱེས་ནས་འབར་འཛག་༼༤༨༠༽ལས་དཀར་དམར་འདྲེས་པའི་བདུད་རྩིས་རྩ་འཁོར་ལོ་བཞི་གང༌། དེ་ལས་ཀྱང་ཆེར་འཕེལ་བས་ཡུལ་ཉི་ཤུ་རྩ་བཞིའི་རྩ་གནས་མ་ལུས་པར་ཡང་བདུད་རྩི་དཀར་དམར་གྱིས་གང་བར་མོས་ཏེ། དེ་དག་ཀྱང་སྤྱི་བོ་པུལླིར་མ་ལ་ཡ། སྤྱི་གཙུག་ཛ་ལནྡྷར། རྣ་བ་གཡས་པ་ཨོ་རྒྱན། ལྟག་པ་ཨཱརྦུ་ཏ། རྣ་བ་གཡོན་པ་གཽ་ད་པ་རཱི། སྨིན་མཚམས་ར་མེ་ཤྭ་ར། མིག་གཉིས་དེ་བི་ཀོ་ཊ། དཔུང་པ་མཱ་ལ་བཱ་བརྒྱད་ནི་མཁའ་སྤྱོད་ཐུགས་ཀྱི་འཁོར་ལོ། མཆན་ཁུང་ཀཱ་མ་རཱུ་པ། ནུ་མ་གཉིས་ཨོ་ཏྲེ། ལྟེ་བ་ཏྲི་ཤ་ཀུ་ནི། སྣ་རྩེ་ཀོ་ས་ལ། ཁ་ཀ་ལིངྒ། མགྲིན་པ་ལམྦ་ཀ སྙིང་ག་ཉཉྩི། འདོམ་པར་ཧི་མཱ་ལ་ཡ་བརྒྱད་ནི་ས་སྤྱོད་གསུང་གི་འཁོར་ལོ། མཚན་མ་པྲེ་ཏ་པུ་རི། གཤང་ལམ་གྲྀ་ཧ་དེ་བ། བརླ་སོ་སོ་རཥྚ། བྱིན་པ་སུ་བརྞ་དྭཱི་པ། སོར་མོ་ན་ག་ར། རྐང་པའི་རྒྱབ་སིནྡྷུ། མཐེ་བོང་མ་རུ། པུས་མོ་ཀུ་ལུནྟ་བརྒྱད་ནི་ས་འོག་སྤྱོད་སྐུའི་འཁོར་ལོ་རྣམས་སོ། །མཐར་བདུད་རྩི་བྱང་སེམས་ཀྱིས་འཁོར་ལོ་གསུམ་གྱི་གནས་མ་ལུས་པ་ཁེངས། བདེ་བ་ཆེན་པོས་རྒྱུད་གང༌། མི་སློབ་པའི་ཟུང་འཇུག་ངོ་བོ་ཁྱབ་ཅིང་རྟག་པ། མཚན་ཉིད་ཟུང་འཇུག་ཆེན་པོ། ཡོན་ཏན་ཁ་སྦྱོར་གྱི་ཡན་ལག་བདུན་ཏེ། དེའང་ཇི་སྐད་དུ། ལོངས་སྤྱོད་རྫོགས་དང་ཁ་སྦྱོར་བདེ་ཆེན་རང་བཞིན་མེད། །སྙིང་རྗེས་ཡོངས་གང་རྒྱུན་མི་ཆད་དང་འགོག་པ་མེད། །ཅེས་པའི་དོན་དང་ལྡན་པའི་དཔལ་ཧེ་རུ་ཀ་བདེ་བ་མཆོག་གི་གོ་འཕང་མངོན་ཏུ་བྱས་སོ་སྙམ་པའི་ང་རྒྱལ་དང་༼༤༨༡༽ཡིད་ཆེས་བྱའོ། །གསུམ་པ་དོན་དམ་གྱི་རྣལ་འབྱོར་ནི། རང་འཁོར་ལོ་སྡོམ་པའི་སྐུར་གསལ་བའི་ལྟེ་བ་ནས་ཨཱ་ལི་ཀཱ་ལིའི་ཕྲེང་བ་འོད་ཟེར་ལྔ་ལྡན་དཀྱིལ་འཁོར་གྱི་ལྷ་ཚོགས་འཕྲོ་བ་བྱུང༌། སྣ་བུག་གཡས་པའི་རླུང་དང་འགྲོགས་ཏེ་ཕྱིར་ཐོན། འོད་ཀྱིས་ཁྱབ་པས། སྣང་བ་ཐམས་ཅད་ལྷའི་བདག་ཉིད་དུ་གྱུར། གདོད་ནས་གྲུབ་པའི་དཔའ་བོ་རྣལ་འབྱོར་མ་རྣམས་དང་རོ་གཅིག་ཏུ་འདྲེས། ཚུར་འདུས། སྣ་བུག་གཡོན་ནས་ཞུགས། ལྟེ་བར་སླེབ་པ་ཟླ་བའི་དཀྱིལ་འཁོར་དམར་སྐྱ་ལ་དབྱངས་གསལ་གྱི་ཕྲེང་བ་གཟུགས་བརྙན་ལྟར་ཤར་བས་བསྐོར་བའི་དབུས་སུ། ཧཱུྃ་དཀར་ལ་དམར་མདངས་དང་བཅས་པར་གྱུར། ཟླ་བ་དབྱངས་གསལ་ཧཱུྃ་དང་བཅས་པ་དེ་རྣམས་ཡོངས་སུ་གྱུར་པ་ལས། ཧེ་རུ་ཀ་ལྷན་སྐྱེས་ཡབ་དཀར་པོ་དང༌། ཡུམ་དམར་མོ་ཁ་སྦྱོར་གྱི་སྐུར་གྱུར། ཡབ་ཡུམ་སྙོམས་པར་ཞུགས་པའི་རྐྱེན་གྱིས་དགའ་བའི་སྒྲ་དང༌། སྦྱོར་མཚམས་ནས་འོད་ཟེར་དམར་པོ་འཕྲོས་པ། སྣོད་བཅུད་ཐམས་ཅད་ལ་ཕོག་པས་འོད་ཀྱི་རང་བཞིན་དུ་བྱས། ཚུར་འདུས་ཏེ་སྣོད་བཅུད་ཀྱི་སེམས་ཅན་རྣམས་ལ་ཐིམ། དེ་རྣམས་ཞུ་ནས་རང་ཉིད་ཕྱི་དབྱིབས་ཀྱི་ཧེ་རུ་ཀ་ཡབ་ཡུམ་ལ་ཐིམ། དེ་ཡང་ཞུ་ནས་ལྟེ་བའི་ཡེ་ཤེས་སེམས་དཔའ་ཡབ་ཡུམ་ལ་ཐིམ། དེ་ཡབ་ཡུམ་སྙོམས་པར་ཞུགས་པས་ཞུ་སྟེ། ཐིག་ལེ་ནང་དཀར་ཞིང་ཕྱི་དམར་བ། དབུས་སུ་ཧཱུྃ་དཀར་པོ་ཕྲ་མོས་མཚན་པ་གཅིག་ཏུ་གྱུར། ༼༤༨༢༽དེ་ལྟེ་བའི་རྩ་འཁོར་གྱི་དབུས་ཀྱི་ཐད་ཙམ་དུ་ཡོང་བར་བྱས་ནས། དེ་ལ་རིང་དུ་སེམས་གཟུང༌། ཐིག་ལེ་ཡང་ཧཱུྃ་ལ་ཐིམ། ཧཱུྃ་གི་ཞབས་ཀྱུ་ཁོག་པ་ལ། དེ་མགོ་བོ་ལ། དེ་ཟླ་ཚེས་ལ། དེ་ཐིག་ལེ་ལ། དེ་ཡང་ནཱ་དའི་བར་དུ་བསྡུས་ནས། ལུས་ཀྱི་ལྟེ་བའི་ཐད་ཙམ་དུ་ནཱ་ད་ཡོང་བར་བྱས་ལ་སེམས་རིང་དུ་གཟུང༌། དེ་ཡང་ནམ་མཁའ་ལ་འཇའ་ཡལ་བ་ལྟར་སོང་བའི་སྟོང་པ་ལ་མཉམ་པར་བཞག །དེའི་ངང་ནས་སྔར་བཞིན་ལྷའི་སྐུར་ལྡང་བ་ལ་བསླབ། ཤིན་ཏུ་བསྡུ་ན། ལྷ་སྐུ་མཁའ་ཁྱབ་དེའང་འོད་གསལ་དུ་སྦྱོང་ཞིང༌། སྤྲོས་བྲལ་གྱི་རྣམ་པ་ཅན་གྱི་ཞུ་བདེ་རྣམ་པར་མི་རྟོག་པ་ལ་ཡང་ནས་ཡང་དུ་བློ་བཞག་མཐར་ཟུང་འཇུག་གི་སྐུར་ལངས་ཏེ་ཐུན་མཚམས་ཀྱི་བྱ་བ་ལ་འཇུག་གོ །གསུམ་པ་རྗེས་ཀྱི་བྱ་བ་གཉིས་ནི། དེ་ལྟར་བསྒོམས་པ་ལས་བྱུང་བའི་དགེ་བའི་རྩ་བའང༌། མཐའ་ཡས་པའི་སེམས་ཅན་ཐམས་ཅད་དཔལ་ལྡན་ཧེ་རུ་ཀའི་གོ་འཕང་འགྲུབ་པའི་ཕྱིར་འཁོར་གསུམ་རྣམ་པར་མི་རྟོག་པའི་བསྔོ་བས་རྒྱས་འདེབས་པ་དང༌། ལམ་སྒྲུབ་པ་ལ་གེགས་མེད་ཅིང་མྱུར་དུ་མཐར་ཕྱིན་པའི་སྨོན་ལམ་གདབ་པར་བྱའོ། །རྩ་བའི་གསུམ་པ་བསྒོམ་དོན་མདོར་བསྡུ་ན། སྐྱབས་སེམས་སྔོན་ཏུ་འགྲོ་བས། ཤྲཱི་ཧེ་རུ་ཀོ྅ཧོ། ཞེས་བརྗོད་པས་སྟོང་ཉིད་ཀྱི་ངང་ལས་རང་ཉིད་བདེ་མཆོག་དཀར་པོ་ལྷན་སྐྱེས་ཡབ་ཡུམ་རྒྱན་དང་ཆ་ལུགས་ཕྱག་མཚན་གདན་མེ་དཔུང་དང་༼༤༨༣༽བཅས་པར་གསལ་བའི་སྐུའི་ནང་དར་དཀར་གྱི་གུར་ཕུབ་པ་ལྟ་བུའི་དབུས་སུ་རྩ་གསུམ་འཁོར་ལོ་བཞི་དང་བཅས་པ། རྩ་གསུམ་དྭངས་མ་དང་ཁུ་ཁྲག་དབྱངས་གསལ་གྱི་རྣམ་པ་ཅན་གྱིས་གང་བ་གཤང་སྒོར་རླུང༌། སུམ་མདོར་མེ། ལྟེ་འཁོར་གྱི་དབུས་སུ་ཨཾ། ནང་སྐོར་བརྒྱད་ལ་སྡེ་ཚན་བརྒྱད། ཕྱི་སྐོར་ང་དྲུག་ལ་དབྱངས་གསལ་བྱེད། སྙིང་གའི་དབུས་སུ་ཧཾ། ཕྱོགས་བཞིར་བྷྲཱུཾ་ཨོཾ་ཛྲཱི་ཁཾ། མཚམས་བཞིར་ལཱཾ་མཱཾ་པཱཾ་ཏཱཾ། མགྲིན་པའི་དབུས་སུ་ཨོཾ། འདབ་མར་དབྱངས་བཅུ་དྲུག །སྤྱི་བོའི་དབུས་སུ་ཧཾ། རྩ་འདབ་ལ་དབྱངས་བཅུ་དྲུག་ཕྲག་གཉིས། རྩ་འདབ་ཡིག་འབྲུ་དང་བཅས་པ་གཉིས་གཉིས་ཁ་སྦྱོར་ཐབས་ཤེས་ཀྱི་རྣམ་པ་ཅན། ཡིག་འབྲུ་རྣམས་རྩ་སྤུབས་སུ་གསལ་ལེགས་པར་ཐེབས་ནས། རླུང་རོ་དབྱུང༌། སྦྱོར་བ་བཞི་ལྡན་གྱི་རླུང་སྦྱོར་གྱིས། གཤང་སྒོའི་རླུང་བསྐུལ། དེས་སུམ་མདོའི་མེ་གཙུབས། གཉིས་ཀས་ལྟེ་བའི་ཨཾ་སྦར་བའི་གཏུམ་མོའི་མེས་འཁོར་ལོ་བཞིའི་ཡི་གེ་རྣམས་བསྲེག །སྤྱི་བོའི་ཧཾ་ལས་བདུད་རྩི་བབ། ཡིག་འབྲུ་རྣམས་སླར་གསོས། དེ་ལྟ་བུའི་འབར་འཛག་ལ་ཡུན་རིང་དུ་བསླབ་པའི་བོགས་འདོན་ཏུ། པུ་ཛ་ཨོ་ཨ་ལ་སོགས་པའི་སྐུ་གསུང་ཐུགས་ཀྱི་འཁོར་ལོས་བསྡུས་པའི་སྤྱི་བོ་ལ་སོགས་པ་ཡུལ་ཉེར་བཞིར་དྭངས་མ་དཀར་དམར་གྱིས་ཁྱབ་ཁ་སྦྱོར་ཡན་ལག་བདུན་ལྡན་གྱི་སྐུ་མངོན་ཏུ་གྱུར་པའི་ང་རྒྱལ་༼༤༨༤༽བཟུང༌། ལྷ་སྣང་ཡང་འོད་གསལ་དུ་བསྟིམ་ཞིང་མི་རྟོག་པའི་ངང་ལ་མཉམ་པར་འཇོག །མཐར་བསྔོ་སྨོན་གྱི་རྒྱས་གདབ་པར་བྱའོ། །ཨོཾ་ཨ་མཱ་ར་ཎི་ཛཱི་བནྟུ། སྤྱི་དོན་གཉིས་པར་ཞར་བྱུང་བདེ་མཆོག་དཀར་པོ་ལ་བརྟེན་ནས་འཆི་མེད་ཚེའི་དངོས་གྲུབ་སྒྲུབ་པའི་ཁྲིད་འཆད་པ་ལ་བཞིའི་མདོར་བསྟན། རྒྱས་བཤད་དོན་བསྡུས། ཞར་བྱུང་རྒྱུན་ཁྱེར་གྱི་ཚུལ་ལོ། དང་པོ་མདོར་བསྟན་ས་བཅད་ལ་བཞི། བུམ་དབང༌། གསང་དབང༌། ཤེར་དབང༌། དབང་བཞི་པའི་ལམ་དང་འབྲེལ་བའོ། །གཉིས་པ་ལ་གཉིས། རྡོར་བཟླས། ཐོད་པ་ལ་བརྟེན་ནས་ཚེ་བསྲིང་བའོ། །གསུམ་པ་ལ་གསུམ། ཁ་ཊྭཾ་ག །ཡི་གེ །འབར་འཛག་ལ་བརྟེན་ནས་ཚེ་བསྲིང་བའོ། །བཞི་པ་ལ་གཉིས། ཐིག་ལེ། བསམ་མི་ཁྱབ་ལ་བརྟེན་ནས་ཚེ་སྲིང་བ་རྣམས་སོ། །གཉིས་པ་དེ་ཉིད་རྒྱས་པར་བཤད་པ་ལ་གོང་སྨོས་རྩ་བའི་ས་བཅད་བཞིའི་ཐོག་མར་བུམ་དབང་དང་འབྲེལ་བའི་ལམ་བསྐྱེད་རིམ་ལ་བརྟེན་ནས་ཚེ་སྲིང་བ་ནི། སྐྱབས་སེམས་ཚད་མེད་བཞི་སྔོན་ཏུ་སོང་ནས། སྭཱ་བྷཱ་བས་སྟོང་པར་སྦྱང༌། སྟོང་པའི་ངང་ལས་འབྱུང་བཞི་རི་རབ་དང་བཅས་པའི་སྟེང་དུ་སྐད་ཅིག་གིས་རང་དང་མདུན་ཏུ་རྡོ་རྗེ་སེམས་དཔའ་འཁོར་ལོ་བདེ་མཆོག་སྐུ་མདོག་དཀར་པོ་ཞལ་གཅིག་ཕྱག་གཉིས་པ། སྤྱན་གསུམ་པ་མཆེ་བ་གཙིགས་པ། ཕྱག་གཉིས་ཀྱིས་རྡོ་རྗེ་དང་༼༤༨༥༽དྲིལ་བུ་ཐུགས་ཀར་བསྣོལ་ནས་འཛིན་པ། རལ་པའི་ཐོར་ཅོག་དང༌། ཡིད་བཞིན་གྱི་ནོར་བུ་དང༌། ཟླ་བ་ཚེས་པ་དང༌། སྣ་ཚོགས་རྡོ་རྗེ་རྣམས་ཀྱིས་དབུ་ལ་བརྒྱན་པ། ཞབས་གཡས་བརྐྱངས་པས་དུས་མཚན་དང༌། གཡོན་བསྐུམས་པས་འཇིགས་བྱེད་མནན་པ་དང༌། དེ་གཉིས་ཀྱི་ཐུགས་ཀར་ཨཱཿདམར་པོ་བསྒོམ། དེ་ནས་མདུན་གྱི་བཅོམ་ལྡན་འདས་ཀྱི་ཐུགས་ཀའི་ཨཱ་ལས་འཆི་མེད་ཚེ་ཡི་རང་བཞིན་གྱི་སྔགས་ཕྲེང་བྱུང༌། ཞལ་ནས་ཐོན་རང་གི་ཞལ་དུ་ཞུགས། སྙིང་གའི་ཨཱཿལ་ཐིམ་པས་འཆི་མེད་ཚེའི་དངོས་གྲུབ་བསྩལ་བར་བསམས་ལ། ཨོཾ་ཧྲཱིཿཧ་ཧ་ཧཱུྃ་ཧཱུྃ་ཕཊཿ ཅེས་བརྒྱ་རྩ་ལ་སོགས་པ་བཟླས་པའི་མཇུག་ཏུ། མ་མ་ཨཱ་ཡུཿཔུཥྚིཾ་ཀུ་རུ་ཨོཾ། ཞེས་བཏགས་པ་ཅི་ནུས་སུ་བཟླའོ། །གཉིས་པ་གསང་དབང་མན་ཆད་ནི་རྫོགས་རིམ་དང་འབྲེལ་བ་སྟེ། གསང་དབང་གི་ལམ་གཉིས་ཀྱི་དང་པོ་རྡོར་བཟླས་ལ་བརྟེན་ནས་ཚེ་བསྲིང་བ་ནི། ཨོཾ་ཞེས་བརྗོད་པས་མདུན་གྱི་བཅོམ་ལྡན་འདས་ཀྱི་ཐུགས་ཀའི་ཨཱཿལས་འཆི་མེད་ཚེའི་དངོས་གྲུབ་ཀྱིས་རང་བཞིན་ཨོཾ་དཀར་པོའི་ཕྲེང་བ་དཔག་ཏུ་མེད་པ་བྱུང༌། ཤངས་བུག་གཡས་ནས་ཐོན་རང་གི་ཤངས་བུག་གཡོན་ནས་ཞུགས། ཨཱཿཞེས་བརྗོད་པས་དེ་རྣམས་རང་གི་སྙིང་གའི་ཨཱཿདམར་པོ་ལ་ཐིམ། ཧཱུྃ་ཞེས་བརྗོད་པས། རང་གི་སྙིང་གའི་ཨཱཿལས་ཧཱུྃ་ནག་པོའི་ཕྲེང་བ་༼༤༨༦༽དཔག་ཏུ་མེད་པ་སྣ་བུག་གཡས་ནས་འཕྲོས། ཚེའི་བར་དུ་གཅོད་པ་ཐམས་ཅད་ཚར་བཅད་པར་མོས་ནས། རླུང་འཇུག་པ། གནས་པ་ལྡང་བ་གསུམ་དང་བསྟུན་འབྲུ་གསུམ་རྡོ་རྗེའི་བཟླས་པ་ཅི་ནུས་བྱས་པའི་མཐར་མདུན་གྱི་ཧེ་རུ་ཀ་རང་ལ་བསྟིམ་མོ། །གཉིས་པ་ཐོད་པ་ལ་བརྟེན་ནས་ཚེ་བསྲིང་བ་ནི། རང་གི་ཐུགས་ཀ་ནས་ལྷ་མོ་ཐོད་པ་ཐོགས་པ་ལྔ་སྤྲོས་ཁམས་གསུམ་གྱི་བརྟན་གཡོའི་བཅུད་རྣམས་ཐོད་པར་བསྡུས་ཏེ། རང་གི་སྣ་བུག་གཡོན་ནས་བླུགས་པས་ལུས་གང༌། ལྷ་མོ་ལྔ་གཅིག་ཏུ་འདྲེས། རང་ལ་འཁྱུད་སྦྱོར་གྱིས་སྙོམས་པར་ཞུགས་པར་བསམས་ལ་རླུང་བུམ་པ་ཅན་བཟུང་ངོ༌། །གསུམ་པ་ཤེར་དབང་དང་འབྲེལ་བའི་ལམ་གསུམ་གྱི་དང་པོ་ཁ་ཊྭཱཾ་ག་ལ་བརྟེན་ནས་ཚེ་བསྲིང་བ་ནི། རང་གི་སྤྱི་བོར་ཁ་ཊྭཱཾ་ག་དཀར་པོ་ཧཱུྃ་གིས་མཚན་པ་མགོ་མཐུར་བསྟན་ཞིག་བསྒོམ། དེ་ལས་འོད་ཟེར་འཕྲོས། འཁོར་འདས་ཀྱི་བཅུད་ཐམས་ཅད་བདུད་རྩིའི་རྣམ་པར་བསྡུས། ཁ་ཊྭཱཾ་ག་བརྒྱུད་དེ་སྤྱི་བོ་ནས་ཞུགས། སྤྱི་བོར་དགའ་བ། མགྲིན་པར་ཁྱད་དགའ། ལྟེ་བར་དགའ་བྲལ། གསང་བར་སླེབ་པས་ལྷན་སྐྱེས་ཀྱི་དགའ་བ་ཉམས་སུ་མྱོང༌། ལུས་ཀྱི་ནང་ཐམས་ཅད་བདུད་རྩིའི་རླན་དྲོད་ཅན་གྱིས་གང་བས་འཆི་མེད་ཀྱི་དངོས་གྲུབ་ཐོབ་པར་མོས་ལ་བུམ་ཅན་བཟུང༌། འདི་དག་ནི་རྒྱུད་ལས་དངོས་སུ་བསྟན་པའི་རྡོ་རྗེ་ཐོད་སྦྱོར་གྱི་མན་ངག་ཕྱོགས་གཅིག་སྟེ་ཆེས་ཟབ་ཅིང་༼༤༨༧༽ཡིད་ཆེས་པའི་གནས་སོ། །གཉིས་པ་ཡི་གེ་ལ་བརྟེན་ནས་ཚེ་བསྲིང་བ་ནི། རང་ཧེ་རུ་ཀའི་ལུས་ཀྱི་སྟོང་རའི་དབུས་སུ་རྩ་གསུམ་འཁོར་ལོ་བཞི་ལམ་གྱིས་གསལ་བའི་ལྟེ་བར་ཨཾ་དམར་པོ་མགོ་གྱེན་བསྟན། སྤྱི་བོར་ཧཾ་དཀར་པོ་མགོ་ཐུར་དུ་ལྟ་བ། ཡི་གེ་དེ་གཉིས་ལ་སེམས་གཏད་ཅིང་རླུང་ཁ་སྦྱོར་དུ་བཟུང༌། གསུམ་པ་འབར་འཛག་ལ་བརྟེན་ནས་ཚེ་བསྲིང་བ་ནི། རླུང་བཟུང་བས་ཨཾ་ལས་མེ་འབར། དབུ་མའི་ནང་བརྒྱུད། སྤྱི་བོའི་ཧཾ་གསོས། དེ་ལས་བདུད་རྩིའི་རྒྱུན་འཛག་པས་ལྟེ་བའི་ཨཾ་ལས་ཐིམ་པའི་བདེ་བས་ལུས་གང༌། འཆི་མེད་ཀྱི་དངོས་གྲུབ་ཐོབ་པར་མོས། བཞི་པ་ཚིག་དབང་དང་འབྲེལ་བའི་ལམ་གཉིས་ཀྱི་དང་པོ་ཐིག་ལེ་ལ་བརྟེན་ནས་ཚེ་བསྲིང་བ་ནི། འབར་འཛག་གི་བདེ་བའི་རྐྱེན་གྱིས་རང་ལུས་འོད་དུ་ཞུ། ཐིག་ལེ་དམར་པོ་ཞིག་ཏུ་གྱུར་པ་ལ་ཡུན་རིང་དུ་སེམས་བཟུང་ཞིང་རླུང་སྦྱོར་བྱ། གཉིས་པ་བསམ་མི་ཁྱབ་ལ་བརྟེན་ནས་ཚེ་བསྲིང་བ་ནི། འོད་ཀྱི་གོང་བུ་དེའང་ཇེ་ཆུང་ཇེ་ཕྲ་ལ་སོང་ནས་མཐར་མི་དམིགས་པར་བསྒོམས་ལ་ཆོས་ཐམས་ཅད་ཀྱི་གནས་ལུགས་སྟོང་ཉིད་འོད་གསལ་བསམ་གྱིས་མི་ཁྱབ་པའི་ངང་ལ་ཅི་ནུས་སུ་མཉམ་པར་བཞག །མཐར་ཐུན་ལས་ལྡང་བར་འདོད་ན། སྐད་ཅིག་གིས་ཟུང་འཇུག་གི་སྐུར་ལངས་ལ། རང་གཞན་ཐམས་ཅད་ཀྱི་ཚེའི་བར་ཆད་སེལ་ཞིང་འཆི་བ་མེད་པ་རྡོ་རྗེའི་སྐུ་མྱུར་དུ་འགྲུབ་༼༤༨༨༽པའི་བསྔོ་སྨོན་གྱིས་མཚམས་སྦྱར་ཏེ་ཐུན་མཚམས་ཀྱི་སྤྱོད་ལམ་ལ་འཇུག་པར་བྱའོ། །གསུམ་པ་བསྒོམ་དོན་མདོར་བསྡུ་ན། སྐྱབས་སེམས་སྔོན་ཏུ་འགྲོ་བས། སྭ་བྷཱ་བས་སྟོང་པར་སྦྱངས་པའི་ངང་ལས་འབྱུང་བཞི་རི་རབ་དང་བཅས་པའི་སྟེང་དུ་རང་དང་མདུན་གཉིས་ཀར་བདེ་མཆོག་རྡོ་རྗེ་སེམས་དཔའ་ཐུགས་ཀར་ཨཱཿདམར་པོ་དང་བཅས་གོང་དུ་ཇི་སྐད་བཤད་པ་བཞིན་བསྒོམས་ནས། མདུན་བསྐྱེད་ཐུགས་ཀའི་ཨཱ་ལས་སྔགས་ཕྲེང་ཚེའི་རང་བཞིན་བྱུང༌། ཞལ་ནས་རང་གི་ཞལ་དུ་ཞུགས། ཐུགས་ཀའི་ཨཱཿལ་ཐིམ། འཆི་མེད་ཀྱི་དངོས་གྲུབ་ཐོབ་པར་བསམས་ལ་བཟླས་པ་སྔགས་ཤམ་དང་བཅས་པ་བྱ་བ་ནི་བུམ་དབང་དང་འབྲེལ་བའི་ལམ་འབྲུ་གསུམ་རིམ་པར་བརྗོད་པས་མདུན་བསྐྱེད་ཐུགས་ཀ་ནས་ཨོཾ་དཀར་པོའི་ཕྲེང་བ་ཤངས་བུག་བརྒྱུད། རང་གི་ཐུགས་ཀའི་ཨཱཿལ་ཐིམ། དེ་ལས་ཧཱུྃ་ནག་པོའི་ཚོགས་འཕྲོས་ཚེའི་བར་ཆད་བསལ་བར་མོས་ལ་རླུང་འཇུག་གནས་ལྡང་གསུམ་དང་བསྟུན་འབྲུ་གསུམ་རྡོ་རྗེའི་བཟླས་པ་བྱས་མཐར་མདུན་བསྐྱེད་རང་ལ་བསྟིམས་ནས། ལྷ་མོ་ལྔ་སྤྲོས། བརྟན་གཡོའི་བཅུད་ཐོད་པར་བསྡུས་ཏེ་ལྷ་མོ་གཅིག་ཏུ་གྱུར་ནས་རང་ལ་འཁྱུད་པར་བསམས་ལ་གསང་དབང་གི་ལམ། སྤྱི་བོའི་ཁ་ཊྭཱཾ་དཀར་པོའི་འོད་ཀྱིས་བརྟན་གཡོའི་བཅུད་བསྡུ་ཞིང་འཁོར་ལོ་བཞིར་དགའ་བཞི་ཉམས་སུ་མྱོང་བར་མོས་པ་དང༌། རང་ལུས་སྟོང་རའི་དབུས་སུ་རྩ་གསུམ་འཁོར་ལོ་བཞིར་གསལ་བའི་ལྟེ་བ་དང་༼༤༨༩༽སྤྱི་བོའི་ཨཾ་ཡིག་ཐིག་ལེ་དང༌། ཧཾ་ཡིག་དཔྱིད་ལ་སེམས་བཞག་པ་དང༌། དེ་ལས་འབར་འཛག་བྱ་བ་ནི་ཤེར་དབང་གི་ལམ། བདེ་བའི་རྐྱེན་གྱིས་རང་ལུས་འོད་ཀྱི་གོང་བུ་དམར་པོར་ཞུ་བ་ལ་སེམས་གཏད་པ་དང༌། དེའང་མི་དམིགས་པར་གསལ་བའི་སྤྲོས་བྲལ་ལ་བློ་བཞག་པ་ནི་དབང་བཞི་པའི་ལམ་སྟེ། ཐོད་པས་བཅུད་བསྡུ་བ་ནས་འོད་ཀྱི་གོང་བུར་ཞུ་བའི་བར་གྱི་དམིགས་ཐུན་ལྔ་པོ་ལ་རླུང་བུམ་པ་ཅན་བཟུང་ཞིང༌། མཐར་ཐུན་མཚམས་ཀྱི་ལྷ་སྐུར་ལྡངས་ཏེ་བསྔོ་བ་དང་སྨོན་ལམ་བྱའོ། །བཞི་པ་ཞར་བྱུང་འཆད་པ་ནི། འདིའི་སྒོ་ནས་རྒྱུན་ཁྱེར་ཚེ་སྒྲུབ་ཀྱི་དམིགས་བཟླས་བྱ་བར་འདོད་ན། སྐྱབས་སེམས་ཚད་མེད་བཞི་སྔོན་ཏུ་འགྲོ་བས། ཤྲི་ཧེ་རུ་ཀོ྅ཧཾ། རང་སྐད་ཅིག་གིས་ཡེ་ཤེས་ཀྱི་སྣང་བ་ལས་གྲུབ་པའི་དཔལ་ཧེ་རུ་ཀ་སྐུ་མདོག་དཀར་པོ་ཞལ་གཅིག་འཛུམ་ཞིང་ཁྲོ་བ། ཕྱག་གཉིས་ཀྱིས་བུམ་པ་དམར་པོ་རེ་རེ་འཛིན་པས་ཡུམ་ལ་འཁྱུད་པ། དེའི་པང་ན་ཡུམ་རྡོ་རྗེ་རྣལ་འབྱོར་མ་སྐུ་མདོག་དམར་མོ་བདེ་བ་རྒྱས་པའི་ཉམས་ཅན་སྐྲ་གྲོལ་བ། ཕྱག་གཉིས་ཀྱི་ཐོད་པ་བདུད་རྩིའི་རོས་གང་བ་ཞབས་རྡོ་རྗེ་སྐྱིལ་ཀྲུང་གིས་བཞུགས་པ། གཉིས་ཀའང་རུས་པ་དང་རིན་པོ་ཆེའི་རྒྱན། འོད་ཟེར་དཀར་པོ་འཕྲོ་ཞིང་འདུ་བའི་བདག་ཉིད་ཅན། ཡབ་ཀྱི་ཐུགས་ཀར་བུམ་པ་དཀར་པོ་བདུད་རྩིས་གང་བའི་དབུས་གསེར་གྱི་རྡོ་རྗེ་རྩེ་ལྔ་པའི་ལྟེ་བར། རང་གི་རྣམ་ཤེས་ཀྱི་ངོ་བོ་ཧཱུྃ་དཀར་པོ། དེའི་སྟེང་དུ་རང་འདྲ་བའི་ཡི་དམ་ཡབ་ཡུམ་གྱི་སྐུ་རྒྱ་སྲན་ཙམ། ཧཱུྃ་གི་མཐར་བཟླ་བྱའི་སྔགས་ཕྲེང་དཀར་པོ་གཡོན་སྐོར་དུ་༼༤༩༠༽འཁོར་ངར་བསམ། ཐུགས་ཀའི་ཧེ་རུ་ཀ་ཡབ་ཡུམ་གྱི་ཕྱག་གི་བུམ་པ་ནས་འཆི་མེད་བདུད་རྩིའི་ཆུ་རྒྱུན་དཀར་པོ་ཐོད་པ་ནས་དམར་པོ་འབབ་པར་བསམ། ཧཱུྃ་ཡིག་ལས་དབང་བསྐུར་ཚུལ་དུ་རིམ་པར་ཐིམ་པས་བཀྲག་དང་འོད་ཟེར་གྱི་རང་བཞིན་དུ་སོང་ནས། སྡིག་སྒྲིབ་ཐམས་ཅད་དག་ཅིང་ཚེ་ཡི་དངོས་གྲུབ་ཐོབ་པར་བསམས་ལ། ཨོཾ་ཧྲཱི་ཧ་ཧ་ཧཱུྃ་ཧཱུྃ་ཕཊ་མ་མ་ཨཱ་ཨུཿཔུཥྚི་ཀུཾ་རུ་སྭཱ་ཧཱ། ཞེས་ཅི་ནུས་བཟླས། དེ་ནས་བདུད་རྩིས་རྡོ་རྗེ་བུམ་པའི་ནད་ཁེངས། མཐར་རང་གི་ལུས་ཐམས་ཅད་གང་བས་དུས་མ་ཡིན་པའི་འཆི་བའི་འཇིགས་པ་དག་ཅིང༌། ཚེའི་དངོས་གྲུབ་ཐོབ་པར་བསམ། སེམས་འཛིན་མེད་དུ་བཞག་ཅིང༌། རླུང་ཁ་སྦྱོར་ཅི་མང་བཟུང་བ་འཆི་བ་བསླུ་ཞིང་ཆེ་སྒྲུབ་པའི་མཆོག་ཏུ་འགྱུར་རོ། །རྒྱུད་དང་གྲུབ་ཐོབ་པཎ་ཆེན་གྱི། །གདམས་ངག་ཟབ་ཅིང་ཁུངས་བཙུན་པ། །འདི་བཤད་དགེ་བས་ཚེ་གཅིག་ལ། །བྱང་ཆུབ་རྡོ་རྗེ་འགྲུབ་གྱུར་ཅིག །ཅེས་པའང་ཁྱབ་བདག་འཇམ་པའི་དབྱངས་མཁྱེན་བརྩེའི་དབང་པོའི་ཞལ་སྔ་ནས་ཟབ་ཁྲིད་བརྒྱ་རྩའི་བདུད་རྩི་སྙིང་གི་ཐིག་ལེར་བཀའ་དྲིན་ཏུ་བསྩལ་བའི་ཚེ། ཁྲིད་ཚུལ་འདི་ཉིད་རྒྱུན་དཀོན་པས་ཡིག་ཆ་ལོགས་སུ་བྲི་བར་འོས་པའི་གསུང་གི་རྗེས་སུ་གནང་བ་ལ་བརྟེན་ནས། གྲོལ་མཆོག་ཞབས་ཀྱི་ཁྲིད་ཡིག་རྩ་བ་ལ་རྗེ་ཉིད་ཀྱིས་ཇི་ལྟར་བསྩལ་བའི་ཞལ་ལུང་གཞིར་བྱས། རྗེ་བཙུན་ཆེན་པོ་ཏཱ་ར་ནཱ་ཐ་སོགས་ཀྱི་མན་ངག་རྒྱུན་མ་ཆད་པས་ཟུར་བརྒྱན་ཏེ་བླ་བྲང་དབེན་པ་ཟླ་མཛེས་སུ་ཀརྨ་ངག་དབང་ཡོན་ཏན་རྒྱ་མཚོས་བྲིས་པ་དགེ་ལེགས་འཕེལ།། ༈ །།༼༤༩༡༽འདིར་དཔྱལ་ལོའི་ཁྲིད་ཡིག་དངོས་ཀྱི་དཔེ་མ་འབྱོར་བས་རྩ་ཡིག་བཀོད་ཚུལ་སོགས་རིམ་བཞིན་ལམ་སློང་དང་འཁོར་ལོ་སྡོམ་པའི་མན་ངག་སྤྱིར་བསྟུན་པ་ཡིན་པས་སླད་ནས་དཔྱལ་ལོའི་དཔེ་འབྱོར་ན་གཏུགས་པ་ཙམ་ཡོད་དོ། །དགེའོ། །      


